
Natya Shastra Chapter 24

ನಾಟ್ಯಶಾಸ್ತ್ರಂ ಅಧ್ಯಾಯಃ 24

.. ಶ್ರೀರಸ್ತು ..
ಭರತಮುನಿಪ್ರಣೀತಂ ನಾಟ್ಯಶಾಸ್ತ್ರಂ
ಚತುರ್ವಿಂಶೋಽಧ್ಯಾಯಃ
ಸಮಾಸತಸ್ತು ಪ್ರಕೃತಿಸ್ತ್ರಿವಿಧಾ ಪರಿಕೀರ್ತಿತಾ .

ಪುರುಷಾಣಾಮಥ ಸ್ತ್ರೀಣಾಮುತ್ತಮಾಧಮಮಧ್ಯಮಾ .. 1..

ಜಿತೇಂದ್ರಿಯ ಜ್ಞಾನವತೀ ನಾನಾಶಿಲ್ಪವಿಚಕ್ಷಣಾ .

ದಕ್ಷಿಣಾಧಮಹಾಲಕ್ಷ್ಯಾ ಭೀತಾನಾಂ ಪರಿಸಾಂತ್ವನೀ ..2..

ನಾನಾಶಾಸ್ತ್ರಾರ್ಥಸಂಪನ್ನಾ ಗಾಂಭೀರ್ಯೌದಾರ್ಯಶಾಲಿನೀ .

ಸ್ಥೈರ್ಯತ್ಯಾಗಗುಣೋಪೇತಾ ಜ್ಞೇಯಾ ಪ್ರಕೃತಿರುತ್ತಮಾ .. 3..

ಲೋಕೋಪಚಾರಚತುರಾ ಶಿಲ್ಪಶಾಸ್ತ್ರವಿಶಾರದಾ .

ವಿಜ್ಞಾನಮಾಧುರ್ಯಯುತಾ ಮಧ್ಯಮಾ ಪ್ರಕೃತಿಃ ಸ್ಮೃತಾ .. 4..

ರೂಕ್ಷವಾಚೋಽಥ ದುಃಶೀಲಾಃ ಕುಸತ್ತ್ವಾಃ ಸ್ಥೂಲಬುದ್ಧಯಃ .
ಕ್ರೋಧನಾಘಾತಕಾಶ್ಚೈವ ಮಿತ್ರಘ್ನಾಶ್ಛಿದ್ರಮಾನಿನಃ .. 5..
ಪಿಶುನಾಸ್ತೂದ್ಧತೈರ್ವಾಕ್ಯೈರಕೃತಜ್ಞಾಸ್ತಥಾಲಸಾಃ .
ಮಾನ್ಯಾಮಾನ್ಯಾ ವಿಶೇಷಜ್ಞಾ ಸ್ತ್ರೀಲೋಲಾಃ ಕಲಹಪ್ರಿಯಾಃ .. 6..
ಸೂಚಕಾಃ ಪಾಪಕರ್ಮಾಣಃ ಪರದ್ರವ್ಯಾಪಹಾರಿಣಃ .
ಏಭಿರ್ದೋಷೈಸ್ತುಸಂಪನ್ನಾ ಭವಂತೀಹಾಧಮಾ ನರಾಃ .. 7..
ಏವಂ ತು ಶೀಲತೋ ನೄಣಾಂ ಪ್ರಕೃತಿಸ್ತ್ರಿವಿಧಾ ಸ್ಮೃತಾ .

ಸ್ತ್ರೀಣಾಂ ಪುನಶ್ಚ ಪ್ರಕೃತಿಂ ವ್ಯಾಖ್ಯಾಸ್ಯಾಮ್ಯನುಪೂರ್ವಶಃ .. 8..
ಮೃದುಭಾಬಾ ಚಾಚಪಲಾ ಸ್ಮಿತಭಾಷಿಣ್ಯನಿಷ್ಠುರಾ .

ಗುರೂಣಾಂ ವಚನೇ ದಕ್ಷಾ ಸಲಜ್ಜಾ ವಿನಯಾನ್ವಿತಾ .. 9..

ರೂಪಾಭಿಜನಮಾಧುರ್ಯೈರ್ಗುಣೈಃ ಸ್ವಾಭಾವಿಕೇರ್ಯುತಾ .

ಗಾಂಭೀರ್ಯಧೈರ್ಯಸಂಪನ್ನಾ ವಿಜ್ಞೇಯಾ ಪ್ರಮದೋತ್ತಮಾ .. 10..

ನಾತ್ಯುತ್ಕೃಷ್ಟೈರನಿಖಿಲೈರೇಭಿರೇವಾನ್ವಿತಾ ಗುಣೈಃ .
ಅಲ್ಪದೋಷಾನುವಿದ್ಧಾ ಚ ಮಧ್ಯಮಾ ಪ್ರಕೃತಿಃ ಸ್ಮೃತಾ .. 11..

ಅಧಮಾ ಪ್ರಕೃತಿರ್ಯಾ ತು ಪುರುಷಾಣಾಂ ಪ್ರಕೀರ್ತಿತಾ .

ವಿಜ್ಞೇಯಾ ಸೈವ ನಾರೀಣಾಮಧಮಾನಾಂ ಸಮಾಸತಃ .. 12..
ನಪುಂಸಕಸ್ತು ವಿಜ್ಞೇಯಃ ಸಂಕೀರ್ಣೋಽಧಮ ಏವ ಚ .

ಪ್ರೇಷ್ಯಾದಿರಪಿ ವಿಜ್ಞೇಯಾ ಸಂಕೀರ್ಣಾ ಪ್ರಕೃತಿದ್ವಿಜಾಃ .. 13..
ಶಕಾರಶ್ಚ ವಿಟಶ್ಚೈವಯೇ ಚಾನ್ಯೇಪ್ಯೇವಮಾದಯಃ .
ಸಂಕೀರ್ಣಾಸ್ತೇಽಪಿ ವಿಜ್ಞೇಯಾ ಹ್ಯಧಮಾ ನಾಟಕೇ ಬುಧೈಃ .. 14..
ಏತಾ ಜ್ಞೇಯಾಃ ಪ್ರಕೃತಯಃ ಪುರುಷಸ್ತ್ರೀನಪುಂಸಕೈಃ .
ಆಸಾಂ ತು ಸಂಪ್ರವಕ್ಷ್ಯಾಮಿ ವಿಧಾನಂ ಶೀಲಸಂಶ್ರಯಂ .. 15..

ಅತ್ರ ಚತ್ವಾರ ಏವ ಸ್ಯುರ್ನಾಯಕಾಃ ಪರಿಕೀರ್ತಿತಾಃ .
ಮಧ್ಯಮೋತ್ತಮಪ್ರಕೃತೌ ನಾನಾಲಕ್ಷಣಲಕ್ಷಿತಾಃ .. 16..
ಧೀರೋದ್ಧತಾ ಧೀರಲಲಿತಾ ಧೀರೋದಾತ್ತಾಸ್ತಥೈವ ಚ .

ಧೀರಪ್ರಶಾಂತಕಾಶ್ಚೈವ ನಾಯಕಾಃ ಪರಿಕೀರ್ತಿತಾಃ .. 17..
ದೇವಾ ಧೀರೋದ್ಧತಾ ಜ್ಞೇಯಾಃ ಸ್ಯುರ್ಧೀರಲಲಿತಾ ನೃಪಾಃ .
ಸೇನಾಪತಿರಮಾತ್ಯಶ್ಚ ಧೀರೋದಾತ್ತೌ ಪ್ರಕೀರ್ತಿತೌ .. 18..

ಧೀರಪ್ರಶಾಂತಾ ವಿಜ್ಞೇಯಾ ಬ್ರಾಹ್ಮಣಾ ವಾಣಿಜಸ್ತಥಾ .

ಏತೇಷಾಂ ತು ಪುನರ್ಜ್ಞೇಯಾಶ್ಚತ್ವಾರಸ್ತು ವಿದೂಷಕಃ .. 19..
ಲಿಂಗೀ ದ್ವಿಜೋ ರಾಜಜೀವೀ ಶಿಷ್ಯಶ್ಚೇತಿ ಯಥಾಕ್ರಮಂ .

ದೇವಕ್ಷಿತಿಭೃತಾಮಾತ್ಯಬ್ರಾಹ್ಮಣಾನಾಂ ಪ್ರಯೋಜಯೇತ್ .. 20..

ವಿಪ್ರಲಂಭಸುಹೃದೋಮೀ ಸಂಕಥಾಲಾಪಪೇಶಲಾಃ .
ವ್ಯಸನೀ ಪ್ರಾಪ್ಯ ದುಃಖಂ ವಾ ಯುಜ್ಯತೇಽಭ್ಯುದಯೇನಯಃ .. 21..
ತಥಾ ಪುರುಷಮಾಹುಸ್ತಂ ಪ್ರಧಾನಂ ನಾಯಕಂ ಬುಧಾಃ .
ಯತ್ರಾನೇಕಸ್ಯ ಭವತೋ ವ್ಯಸನಾಭ್ಯುದಯೌ ಪುನಃ .. 22..
ಸಪುಷ್ಟೌ ಯತ್ರ ತೌ ಸ್ಯಾತಾಂ ನ ಭವೇತ್ತತ್ರ ನಾಯಕಃ .
ದಿವ್ಯಾ ಚ ನೃಪಪತ್ನೀ ಚ ಕುಲಸ್ತ್ರೀ ಗಣಿಕಾ ತಥಾ .. 23..

ಏತಾಸ್ತು ನಾಯಿಕಾ ಜ್ಞೇಯ ನಾನಾಪ್ರಕೃತಿಲಕ್ಷಣಾಃ .
ಧೀರಾ ಚ ಲಲಿತಾ ಚ ಸ್ಯಾದುದಾತ್ತಾ ನಿಭೃತಾ ತಥಾ .. 24..

ದಿವ್ಯಾ ರಾಜಾಂಗನಾಶ್ಚೈವ ಗುಣೈರ್ಯುಕ್ತಾ ಭವಂತಿ ಹಿ .

ಉದಾತ್ತಾ ನಿಭೃತಾ ಚೈವ ಭವೇತ್ತು ಕುಲಜಾಂಗನಾ .. 25..

ಲಲಿತೇ ಚಾಭ್ಯುದಾತ್ತೇ ಚ ಗಣಿಕಾಶಿಲ್ಪಕಾರಿಕೇ .

[ಪ್ರಕೃತೀನಾಂ ತು ಸರ್ವಾಸಾಮುಪಚಾರಾದ್ ದ್ವಿಧಾ ಸ್ಮೃತಾಃ .. 26..

ಬಾಹ್ಯಶ್ಚಾಭ್ಯಂತರಶ್ಚೈವ ತಯೋರ್ವಕ್ಷ್ಯಾಮಿ ಲಕ್ಷಣಂ .

ತತ್ರ ರಾಜೋಪಚಾರೋಯೋ ಭವೇದಾಭ್ಯಂತರೋ ಹಿ ಸಃ .. 27..

ತತೋ ವಾಕ್ಯೋಪಚಾರಸ್ತು ಯಸ್ಯ ಬಾಹ್ಯಃ ಸ ಉಚ್ಯತೇ .

ಅಥ ರಾಜೋಪಚಾರೇ ಚ ರಾಜ್ಞಾಮಂತಃಪುರಾಶ್ರಿತಂ .. 28..

ಸ್ತ್ರೀವಿಭಾಗಂ ಪ್ರವಕ್ಷ್ಯಾಮಿ ವಿಭಕ್ತಮುಪಚಾರತಃ . ]
ರಾಜೋಪಚಾರಂ ವಕ್ಷ್ಯಾಮಿ ಹ್ಯಂತಃಪುರಸಮಾಶ್ರಯಂ .. 29..

ಮಹಾದೇವೀ ತಥಾ ದೇವ್ಯಃ ಸ್ವಾಮಿನ್ಯಃ ಸ್ಥಾಪಿತಾ ಅಪಿ .

ಭೋಗಿನ್ಯಃ ಶಿಲ್ಪಕಾರಿಣ್ಯೋ ನಾಟಕೀಯಾಃ ಸನರ್ತಕಾಃ ..30..

ಅನುಚಾರಿಕಾಶ್ಚ ವಿಜ್ಞೇಯಾಸ್ತಥಾ ಚ ಪರಿಚಾರಿಕಾಃ .
ತಥಾ ಸಂಚಾರಿಕಾಶ್ಚೈವ ತಥಾ ಪ್ರೇಷಣಕಾರಿಕಾಃ .. 31..
ಮಹತ್ತರ್ಯಃ ಪ್ರತೀಹಾರ್ಯಃ ಕುಮಾರ್ಯಃ ಸ್ಥವಿರಾ ಅಪಿ .

ಆಯುಕ್ತಿಕಾಶ್ಚ ನೃಪತೇರಯಮಂತಃಪುರೋ ಜನಃ .. 32..
ಅತ್ರ ಮೂರ್ಧಾಭಿಷಿಕ್ತಾ ಯಾ ಕುಲಶೀಲಸಮನ್ವಿತಾ .

ಗುಣೈರ್ಯುಕ್ತಾ ವಯಸ್ಸ್ಥಾ ಚ ಮಧ್ಯಸ್ಥಾ ಕ್ರೋಧನಾ ತಥಾ .. 33..

ಮುಕ್ತೇರ್ಷ್ಯಾ ನೃಪಶೀಲಜ್ಞಾ ಸುಖದುಃಖಸಹಾ ಸಮಾ .

ಶಾಂತಿಸ್ವಸ್ತ್ಯಯನೈರ್ಭರ್ತುಸ್ಸತತಂ ಮಂಗಲೈಷಿಣೀ .. 34..

ಶಾಂತಾ ಪತಿವ್ರತಾ ಧೀರಾ ಅಂತಃಪುರಹಿತೇ ರತಾ .

ಏಭಿರ್ಗುಣೈಸ್ತು ಸಂಯುಕ್ತಾ ಮಹದೇವೀತ್ಯುದಾಹೃತಾ .. 35..

ಏಭಿರೇವ ಗುಣೈರ್ಯುಕ್ತಾಸ್ತತ್ಸಂಸ್ಕಾರವಿವರ್ಜಿತಾಃ .
ಗರ್ವಿತಾಶ್ಚಾತಿಸೌಭಾಗ್ಯಾಃ ಪತಿಸಂಭೋಗತತ್ಪರಾಃ . 36..
ಶುಚಿನಿತ್ಯೋಜ್ವಲಾಕಾರಾಃ ಪತಿಪಕ್ಷಾಭ್ಯಸೂಯಕಾಃ .
ವಯೋರೂಪಗುಣಾಢ್ಯಾ ಯಾಸ್ತಾ ದೇವ್ಯ ಇತಿ ಭಾಷಿತಾಃ .. 37..
ಸೇನಾಪತೇರಮಾತ್ಯಾನಾಂ ಭೃತ್ಯಾನಾಮಥವಾ ಪುನಃ .
ಭವೇಯುಸ್ತನಯಾಯಾಸ್ತು ಪ್ರತಿಸಮ್ಮಾನವರ್ಜಿತಾಃ .. 38..
ಶೀಲರೂಪಗುಣೈರ್ಯಾಸ್ತು ಸಂಪನ್ನಾ ನೃಪತೇರ್ಹಿತಾಃ .
ಸ್ವಗುಣೈರ್ಲಬ್ಧಸಮ್ಮಾನಾ ಸ್ವಾಮಿನ್ಯ ಇತಿ ತಾಃ ಸ್ಮೃತಾಃ .. 39..
ರೂಪಯೌವನಶಾಲಿನ್ಯಃ ಕರ್ಕಶಾ ವಿಭ್ರಮಾನ್ವಿತಾಃ .
ರತಿಸಂಭೋಗಕುಶಲಾಃ ಪ್ರತಿಪಕ್ಷಾಭ್ಯಸೂಯಕಾಃ .. 40..
ದಕ್ಷಾ ಭರ್ತುಶ್ಚ ಚಿತ್ತಜ್ಞಾ ಗಂಧಮಾಲ್ಯೋಜ್ವಲಾಸ್ಸದಾ .

ನೃಪತೇಶ್ಛಂದವರ್ತಿನ್ಯೋ ನ ಹೀರ್ಷ್ಯಾಮಾನಗರ್ವಿತಾಃ .. 41..
ಉತ್ಥಿತಾಶ್ಚ ಪ್ರಮತ್ತಾಶ್ಚ ತ್ಯಕ್ತಾಲಸ್ಯಾ ನ ನಿಷ್ಠುರಾಃ .
ಮಾನ್ಯಾಮಾನ್ಯವಿಶೇಷಜ್ಞಾಃ ಸ್ಥಾಪಿತಾ ಇತಿ ತಾಃ ಸ್ಮೃತಾಃ .. 42..
ಕುಲಶೀಲಲಬ್ಧಪೂಜಾಮೃದವೋ ನಾತಿಚೋದ್ಭಟಾಃ .
ಮಧ್ಯಸ್ಥಾ ನಿಭೃತಾಃ ಕ್ಷಾಂತಾ ಭೋಗಿನ್ಯ ಇತಿ ತಾಃ ಸ್ಮೃತಾಃ .. 43..

ನಾನಾಕಲಾವಿಶೇಷಜ್ಞಾ ನಾನಾಶಿಲ್ಪವಿಚಕ್ಷಣಾಃ .
ಗಂಧಪುಷ್ಪವಿಭಾಗಜ್ಞಾ ಲೇಖ್ಯಾಲೇಖ್ಯವಿಕಲ್ಪಿಕಾಃ .. 44..
ಶಯನಾಸನಭಾಗಜ್ಞಾಶ್ಚತುರಾ ಮಧುರಾಸ್ತಥಾ .

ದಕ್ಷಾಃ ಸೌಮ್ಯಾಃ ಸ್ಫುಟಾಃ ಶ್ಲಿಷ್ಠಾ ನಿಭೃತಾಃ ಶಿಲ್ಪಕಾರಿಕಾಃ .. 45..
ಗ್ರಹಮೋಕ್ಷಲಯಜ್ಞಾಯಾ ರಸಭಾವವಿಕಲ್ಪಿಕಾಃ .
ಚತುರಾನಾಟ್ಯಕುಶಲಾಶ್ಚೋಹಾಪೋಹವಿಚಕ್ಷಣಾಃ .. 46..
ರೂಪಯೌವನಸಂಪನ್ನಾ ನಾಟಕೀಯಾಸ್ತು ತಾಃ ಸ್ಮೃತಾಃ .
ಹೇಲಾಭಾವವಿಶೇಷಾಢ್ಯಾ ಸತ್ವೇನಾಭಿನಯೇನ ಚ . 47..

ಮಾಧುರ್ಯೇನ ಚ ಸಂಪನ್ನಾ ಹ್ಯಾತೋದ್ಯಕುಶಲಾ ತಥಾ .

ಅಂಗಪ್ರತ್ಯಂಗಸಂಪನ್ನಾ ಚತುಷ್ಷಷ್ಠಿಕಲಾನ್ವಿತಾ .. 48..

ಚತುರಾಃ ಪ್ರಶ್ನಯೋಪೇತಾಃ ಸ್ತ್ರೀದೋಷೈಶ್ಚ ವಿವರ್ಜಿತಾಃ .
ಸದಾ ಪ್ರಗಲ್ಭಾ ಚ ತಥಾ ತ್ಯಕ್ತಾಲಸ್ಯಾ ಜಿತಶ್ರಮಾ .. 49..

